
19. juli 2021                             UKA2021/56 

 

Inatsisartut suleriaasianni § 33 naapertorlugu matumuuna inatsisartunut aalajangiiffigisas-
satut siunnersuut imaattoq saqqummiuppara:  
 
Portørit tarnikkut atugarisaat pillugit Naalakkersuisut ukioq 2022 naatinnagu 
nalunaarusioqqullugit peqquneqarnissaanik Inatsisartut aalajangiiffigisassaattut 
siunnersuut. Nalunaarusiami  atugassarititaasut pitsanngorsarnissaannut 
anngaasaqarnikkut sunniutaasussat ilanngunneqassapput.                            
 (Inatsisartunut Ilaasortaq Doris Jakobsen Jensen, Siumut)  
 
Tunngavilersuut: 

Portørit misigissutsikkut ikiorneqartarnerat 
Ullumikkut portørit naammaginanngilluinnartumik atugassaqartinneqartut tamatta 
tusarsimassajunnarsivarput, attortinnarluinnartumik portørit nittartakkakkut 
saqqummiussaat tunngavigalugit. 

Suliat imaannanngitsut ajutoorujussuartunik suliaqarnerit, toqusunik suliaqarnerit, imminnut 
toqussimasunik suliaqarnerit ila ulluinnarni uatsinnut oqimaalluinnartut suliarisaraat 
nalunngilarput, taamaattorli misigissutsikkut oqilisaassiffigineqartarneri 
killeqartorujussuusoq saqqummiunneqarpoq. Soorunami tamanna piaartumik 
iluarsiiffigineqartariaqarpoq. 

Portørit kisimiillutik sulisarnerat 
Una ukioq aallartereersoq aamma alianartumik pisoqarpoq, illoqarfissuarmi portøri kisimi 
sulitilluni uummamminik unittoortoq kisimiilluni suliarivaa. Soorunami pinartoqartillugu 
suleqatissarsioqqaartarneq piffissamik atuiffiusoq illersorneqarsinnaanngilaq. Tassami 
pinngitsoorani portørit minnerpaamik marluusarnissaat pisariaqaraluarpoq ass. ajutoortumik 
imal. toqusumik annississagaanni kisimiilluni suliarineqarsinnaanngimmata. 

Portørit ilinniartitaanerat 
2014-imi siunnersuutiginikuuara portørit ilinniartitaanerisa qaffassarneqarnissaat. 
Taamanikkut taamatut siunnersuuteqarpunga portørit namminneerlutik suliatillu 
ilisimaarilluinnarlugit ilinniartitaanerup qaffassarneqarnissaannik kissaateqarmata. 
Ajoraluartumilli siunnersuut taamani itigartinneqarpoq, tunngavilersuutigineqarluni portørit 
ilinniartitaanerat nunatsinni naammattoq qaffassarneqartariaqanngitsorlu. 

Paasinarpoq tunngavilersuutigineqarmat nunarput allatorujussuaq inissisimasoq. Illoqarfiit 
mikisunnguupput minutsialuillu iluanni peqqissaavinnut ambulancit ingerlasinnaapput. 
Taamaakkaluartoq portørit namminneerlutik oqaatigisarpaat ilinniartitaanertik 
qaffassarneqartuuppat pisinnaatitaaffiillu eqaannerusuuppata inuup inuuneri arlallit 
annaanneqartarsinnaasgaluartut tassami ajorluinnartumik pisoqartillugu sekundtit minutsillu 

apeqqutaalluinnartarput, soorlu EM-ertuni takusarput uissuumminarluinnartoq 
assersuutigineqarsinnaasoq.  

Nunat qanigisagut assersuutigalugu Savalimmiut qangalili portørinut ilinniartitaaneq 
qaffasinnerusoq iluatsilluartumik ingerlatilereernikuuaat. Taamaattumik kissaatiginarpoq 
ilinniartitaanerup ullumikkumut naleqqussaqqissinnaanera nalilersorneqassasoq. 

Taamatut tunngavilersuuteqarlunga siunnersuutigaara portørit atugarisaat 
pitsanngorsarneqassappata nassuiaammik aallarniutigalugu saqqummiussisoqarnissaa 
pisariaqartoq taassumalu kingorna tamakkiisumik pisariaqartitat ersersinneqassammata 
aammalu malitseqartitsinissamut periusissiortoqarsinnaalissammat. 

Siunnersuutip pisortanut aningaasaqarnikkut allaffissornikkullu kinguneqaatissai 
Siunnersuummik suliaqarneq Namminersorlutik Oqartussani AC-tut atorfillip ukiup affaani 
sulineranik naleqassangatinneqarpoq, tamannalu aningaasanngorlugu 250.000  kr.-nik 
naleqarluni.  

Siunnersuutip namminersortunut allaffissornikkut aningaasaqarnikkullu kinguneqaatissai 
Soqanngilaq.  

Siunnersuutip innuttaasunut allaffissornikkut aningaasaqarnikkullu kinguneqaatissai 
Soqanngilaq. 

 

 


